
Ngalelinye lilanga ngalesikhatsi gogo 
akhutula ummbila, kwachamuka likatana.
Lelikatana belinembala lomnyama 
nalomhlophe.
Gogo bekangati kutsi lelikatana libuyaphi.
Waliyekela lasondzela kuye.

Gogo wabese uyalimemeta lelikatana 
watsi, “Kitty, Kitty!”
Katana waphendvula watsi, miyawu! 
miyawu! wasondzela kugogo nemsila 
wakhe ubuke etulu.
Gogo wabese uyamphakamisa katana, 
atsi, “Kitty! Kitty!”

Gogo wabona kutsi katana ulambile, 
wabhuca liphalishi nelibisi Wamnika wadla 
wasutsa.
Emva kwekudla, Kitty walala eceleni 
kwagogo.

Ngalamanye malanga uma gogo 
adla inyama, bekabhucela katana 
liphalishi nemsobho. Bekaphinde amnike 
nematsambo kutsi ahlafune.
Kitty akasabuyelanga ekhaya lakhe.
Ebusuku, Kitty bekalala endlini phansi 
kwelitafula.

Kitty wakhula waba likati lelikhulu.
Ngalelinye lilanga Kitty wabulala 
ligundvwane lebelisekhatsi endlini.
Gogo bekajabulile kutsi Kitty ubulele 
ligundvwane. Lamagundvwane 
bekabangelwa ngumbila losemasakeni 
lawa gogo awabeke ekhatsi endlini.

Gogo watsengela Kitty umbhedze 
atewulala kuwo. Waphindze wamtsengela 
nengubo kutsi angeva emakhata.
Kitty wacala kulala kulelikamelo bekugcinwe 
kulo umbila.
Ekupheleni kweliviki linye, Kitty bese 
awabulele onkhe emagundvwane.

Kutsite nakuvala tikolo Unathi, Lifa, Siya na 
Owami bahamba bayovakashela gogo.
Bebakutsandza kudlala naKitty.
Siya bekatsandza kunika likati kudla.

NgaKhisimusi Kitty wanikwa kudla 
lokunyenti. Ngalelolanga, Kitty wadla 
inyama yodvwa ngoba beyiyinyenti.
Siya watama kunika likati emaswidi 
nemazimba, kepha amange likudle.
Bekangati kutsi emakati awadli emaswidi.

Emuva kweliviki laKhisimusi, bantfu 
batsenga emakhilikithi.
Ngelilanga lelandvulela Ncibijane, bantfu 
bebadubula emakhilikithi.
Bantfu bebajabulile kakhulu Kitty 
wagijimela phasembhedze wayobhaca.

Ekuseni gogo wahamba afuna Kitty.
Wamemeta kepha wangamtfoli.
Wambita kepha wangamtfoli Gogo wavusa 
batukulu batewumsita kufuna Kitty.
Bamfuna lapho avamise kulala khona kepha 
bangamtfoli.

Kitty watfolakala abhace ngaphasi 
kwembhedze. Gogo wamemeta, “Kitty! 
Kitty!” asho amphakamisa.
Gogo wabese uyasho kutsi tinja nemakati 
kuyawasaba emakhilikithi.
Kitty bekajabulele kutsi emakhilikithi 
aphelile.

